
2r 

                                   Vorred. 

WJe löblich vn̄ fürſichtig die kūſt/ auch ʒucht 

vnd uͤbung/ Rei militaris/ das iſt/ der Ritterlichen brauchung 

Jn Kriegsleüffen vn̄ reütterey (woͤlliche vor anderen künſten/ 

aller groſſen Reychen/ land vnd ſtett/ ein gebererin vnd ſtyff⸗ 

terin/ billich geheyſſen wirt) durch alte loͤbliche langkherkom⸗ 

men/ vn̄ gebrauchung vnſern Eltern/ mit merckliche fleyß vnd 

auffſehen/ erlernet/ bewert vn̄ erobert iſt/ So fordert vernunft 

ſollich allt erbar vnd nutʒlich herkom̄en fleyſſig ʒůuerʒeychnen/ 

(ſonderlich/ wo es ʒů merung vn̄ nutʒ dem Roͤmiſchen Reich kom̄en mag) vn̄ dem für⸗ 

ſten des Reychs ʒuͦʒeſchreiben/ vnd offenbaren/ So dann du Allerdurchleüchtigiſter/ 

Großmaͤchtigſter/ vnuberwintlichſter Fürſt vn̄ her/ durch goͤtlichs fürſehūg/ des Roͤ 

miſchen Reichs/ ein gwaltiger Keyſer/ herr vnd verweſer biſt/ So wil ich deiner groß⸗ 

mechtigen Keyſerlichen Maieſtat/ vnderthaͤnig / bemelte Vier buͤcher/ ʒů Teütſch/ 

mit jren bolwercken/ gerüſten/ als Katʒen/ Antreyben/ Ʒiechthürnen/ Streytwaͤgen 

Schyeßʒeügen/ Wyndtwaͤgen/ Fewrpfeylen/ Fuͦßeyſen/ Waſſerʒeügen/ Wydern/ 

Steyglaiteren/ Schoͤpffʒeügen/ Vberwerffenden brucken/ Sturm̄ʒeügen/ Kugeln/ 

Schlingen/ Vallʒeügen/ Blechʒeügen/ Grabʒeügen/ vnd andern gebewen ʒů der rit⸗ 

terſchafft/ in kriegsleütten gehoͤrig/ muſterlich mit jren fyguren/ wie die ʒůbrauchen 

ſeind/ ʒůſchicken/ Dan̄ deiner Keyſerlichen Mayeſtat kunſt vnd tugent/ mag allē dei⸗ 

nen vnderthanen mercklichen nutʒ bringen/ wiewol dein Großmechtigkeyt inn Key⸗ 

ſerlichen vnd Fürſtlichen tugenden vnd kryegsleüffen/ der Ritterſchafft/ vnd aller an 

derer fürſichtigkeyt/ mylt vnd groß begnadet/ vnd die bewerlich geuͤbet hat/ So wirt 

doch erfarung vnd brauchung diſer kunſt/ neben deiner Keyſerlichen Mayeſtat allen 

hohen/ mitteln vnd nydern ſtenden/ nicht wenig nutʒ bringen/ Dan̄ wie vier Wagen⸗ 

reder ʒů gleych notturftig vber ein ſeld lauffen/ Alſo beſchreyben vns/ Julius/ Fron⸗ 

tinus/ Helianus/ Modeſtus/ vnd Vegetius/ gantʒ brauchlich vnd loblich/ auch einhel 

lig/ die kunſt vnd uͤbung der Ritterſchafft/ ʒů lernen vnd ordenlich ʒuͦuerbringē/ Da⸗ 

durch wirt das Roͤmiſch Reich geſterckt/ die feld erbawet/ vnd das land beſchyrmet/ 

Dan̄ die Lacedemonier/ vnd darnach die Roͤmer/ haben ſolliche kunſt vnd tugent in 

groſſen eeren gehalten/ vnd dadurch im anfang/ iſt das Roͤmiſch reich/ mit tugent vn̄ 

guͦten anſchlegen (von geryngen vrſpringen) in groſſe macht vnd oͤberkeyt kom̄en/ vn̄ 

durch ſollich Ritterliche uͤbung vn̄ ſitten/ groͤßlich vnd mercklich ʒůgenom̄en/ Ʒů letſt 

alle diſe welt beſtrytten/ auch vnderthaͤnig vnnd gehorſam gemacht. Mit was weyß⸗ 

heyt/ vorteyl/ vnd hoher vernunfft/ Scipio der Edeler Roͤmer/ ſeine anſchlege gema⸗ 

chet/ vnd die mechtige ſtatt Carthago/ gewunnen/ vnd erobert hat/ wie mannlich vn̄ 

Ritterlich er den nachkom̄en/ vnd die mit den wercken vollenſtreckt/ vnd volendt hat/ 

iſt offenbar/ Darumb das gegenwertig werck/ eym jedern/ der ſich in Ritterlichen od⸗ 

der weltlichen ſachen brauchen vn̄ uͤben muͦß vnd ſol/ wol ʒů nutʒ raichen würdet. 

Darauß mimpt der alt weyßheyt/ vnnd der Jung mannheyt vnd geſchick⸗ 

ligkeyt/ Darauß erlanget jegklicher regierer ſeines lands vnd volckes/ 

glück vnnd ſyge/ vnnd ſicherung ſeynes lebens/ Aber jr vnwyſſen 

bekümmeret/ verderbt vnnd ʒerſtoͤret land vnnd leütt/ 

Derhalbenn iſt ſie für eyn ſonderliche ʒůflu⸗ 

chte ʒů lyebenn vnnd ʒů 

haltenn. 

                                                                                                ij       Eyn 

 


